
Kgalekgale, Tlou e be e le kgoši ya diphoofolo 
ka moka. Tlou e be e fela pelo kudu.

Diphoofolo ka moka di be di tšhaba Tlou.

Lentšu le tee go tšwa go Tlou le be le tšhoša 
diphoofolo ka moka.

Nakong yeo, Tlou e be e se na le mmele 
wo mogolo.

Mmele wa yona o be o lekanetše gabotse. 
O be o lekana le wa tau.

Mosong wo mongwe le wo mongwe, 
diphoofolo ka moka di be di eya go tsoma 
dijo tšeo di tlogo di ja.

Bjalo ka diphoofolo ka moka, Tlou le yona e ile 
ya ya go yo nyaka dijo mmogo go ja le ba lapa 
la yona. Go be go dula go na le dijo tše ntši 
ntlong ya yona, gomme go sa hlokege selo.

Letšatši le lengwe Tlou ya thoma go tšwafa. 
Ya ipotša ya re:

“Ke kgoši ya diphoofolo ka moka, gomme ke ya 
go tsoma dijo bjalo ka diphoofolo tše dingwe.

Se se swanetše go fihla mafelelong. 
Diphoofolo ka moka di swanetše go 
ntlišetša dijo mo ntlong ya ka.”

Tlou ya thoma go lemoga gore ge e ka se tle 
ka leano ka pela yona mmogo le bana ba yona 
di tla hwa ka tlala, gobane e ile ya thoma go 
tšwafa kudu.

 Tlou ya napa ya loga leano. Ya itshega 
gomme ya kwagala e re:

“Wa bona leano la ka le tla netefatša gore 
ga ke ye go tsoma sebaka se setelele.”

Tlou ya thoma go bitša Mmutla, mošomedi 
wa yona.



8



9

Mmutla wa tla pele ga Tlou wa re: 
“Ke nna yo kgoši ya ka, nka go thuša bjang 

lehono?”

Mmutla o be o tšhaba Tlou. Ge o be o dirile 
phošo, Tlou e be e tla o soba ditsebe go fihlela 
ge o etšwa madi.

“Go tlo ba le tlala mo mmušong wo, re ka se 
be le dipula nako ye telele; ga go na seo se 
tla golago.

Diphoofolo ka moka di swanetše go tliša dijo 
ntlong ya ka gore ke di boloke ka ntlong ya ka,” 
ya realo ka lentšu la godimo.

“Ke eng seo o nyakago gore ke go direle sona 
kgoši ya ka?”

“O ntheeletše gabotse Mmutla. Ke a tseba gore 
ditsebe tša gago ga di kgone go kwa gabotse. 
Ge o ka dira phošo, re tla fapana kudu.”

“Ke go kwa gabotse Kgoši. Nka se dire phošo.”

“Ke tla boa ka pela ke a go tshepiša,” Mmutla 
wa realo ge o kitima.

“Baagišane, kgoši ya rena, Tlou e re go tloga 
gosasa, re swanetše go iša dijo tša rena 
ntlong ya gagwe ka lebaka la gore tlala le 
komelelo di batametše, gomme o nyaka 
gore re bolokela dijo.”

Mmutla wa kitimela gohle mmušong wa 
Tlou, go yo begela diphoofolo ka moka ka 
ga molaetša wa bona go tšwa go kgoši.

Thutlwa ya re: “Sepela o yo 
botša kgoši ya gago gore 
nna nka se bolawe ke tlala, 
mehlare e tletše gohle.”

“Ke dumelelana le 
wena Thutlwa,” 
gwa realo Phukubje.

“Ke mehlolo ruri! Kgoši 
ye e a tshwenya. Re ka 
ipolokela dijo tša rena 
gabonolo magaeng a 
rena.” Phiri ya realo ka 
pefelo.

“Le nna ke dumelelana 
le wena mogwera, re ka 
ipolokela dijo tša rena.” 
Tshepe ya realo.

“Nka se dire seo, ga ke 
ye moo,” Tau ya realo e 
tšwela pele go ja nama 
ya yona.

Matšatšinyana a se makae, ntlo ya Tlou ke 
ge e tletše ka dijo. Leano la yona le šomile.

Ya thoma go ja sengwe le sengwe seo e 
bego e se rata; e ka ba nama, seenywa, 
merogo gomme, ya nwa sengwe le sengwe 
seo e bego e se rata.

Ntle le go lemoga, mmele wa Tlou wa thoma 
go ba wo mogolo le wo mogolo ka saese. 
Maoto a yona le ditsebe tša thoma go gola 
kudu ka potlako.

Tlou ya lemoga gore e dirile phošo gomme, 
ya fela e itšhidulla go netefatša gore mmele 
wa yona ga o oketšege ka saese.

Le ge go be go le bjalo, mmele wa yona wa 
no tšwela pele go gola ka saese.

Tlou ya kwagala e ipotša e re: 
“Ke dirile phošo ye kgolo, bjale ke swanetše go 
no ja mahlare gomme; ke emiše ka go ja tšohle 
gore saese ya mmele wa ka e fokotšege.”

Tlou e be e itshola eupša ka maswabi, 
go be go šetše go senyegile.

Mmutla o be o kgona go bona gore go na le 
seo se sa sepelego gabotse ka kgoši ya ona. 
Wa kwagala o e botšiša:

“Kgoši ya ka, ga o ikwe gabotse?”

“O mpona ke lwala? Mmutla, o se ke wa 
mpefediša. Na ga o na mošomo wo o ka 
o dirago mo ntlong?”

“Aowa Kgoši ya ka, e no ba gore ke bona mmele 
wa gago o golela pele le pele letšatši le lengwe 
le le lengwe.” Mmutla wa realo.

“Nka go thuša ka sehlare sa go fokotša mmele, 
se tloga se šoma kudu,” Mmutla wa realo o 
sega ka sephiring.

“Ga se ka re ke hloka thušo ya gago Mmutla, 
o a nkwa?”

“Nka go fa sehlare ge fela o ka mpha se ke 
se nyakago.“ Mmutla wa realo o nyaka go 
lahletša Tlou.



22



23

Ka pefelo Tlou wa re: “Tloga go nna, ke tla 
go bolaya bjale. Wo ke mmele wa ka, ga ke 
tsebe gore o reng o tshwenyega ka wona.”

“Ke be ke no kgopela gore o ntire Kgoši 
kgwedinyana e tee feela ge o le gare o sa 
nwa dihlare, go fokotša mmele wa gago.”

“Seo se ka se direge,” Tlou ya leka go goga 
Mmutla gomme, Mmutla wa tshelela kgole.

“O ka se ntshware, gopola, saese ya mmele 
wa gago e oketšegile kudu.” Mmutla wa sega.

“O swinegile Tlou ka gore o a tšwafa. 
Itebelele gore o bjang,” Mmutla wa tšwela 
pele go kwera Tlou.

Tlou ya ikhomolela ka gobane e be e lemogile 
gore ga go se e ka se dirago ntle le go ja 
mahlare. E be e gopola gore go dira seo go 
tla fokotša saese ya mmele wa yona.

Ka maswabi, go fihlela lehono, saese ya 
mmele wa yona ga se ya fokotšega.

